SPESAL AGRIKALSA BISNIS LIS (SABL)

SABL em i wonem samting?

Spesal Agrikalsa Bisnis Lis (SABL) em i givim tok orait long wanpela kampani i ken kisim na mekim
wok agrikalsa kain olsem plantation insait long kastom giraun. Dispela lis i makim tu hamas
krismas we kampani iken holim giraun na mekim. Taim dispela lis i aburusim krismas oli makim bai
giraun i mas go bek gen long ol papa na mama giraun.

Rot bilong kisim giraun aninit long SABL

Insait long Land Act 1996, lo i givim tok orait long usim SABL lis long kisim ol kastom giraun.
Minista bilong Lens em i man husat igat pawa long givim tok orait long kisim na usim giraun aninit
long SABL. Ofis bilong Lens em i dispela han bilong gavman we i save stretim ol pepa na givim ol
SABL laisens long ol kampani.

Rot ol i bihainim long stilim giraun?

Insait long yia 2003, ol pablik seven na ol bikman bilong lens dipatmen i wok long giaman na
mekim ol faul pasin long rot bilong stilim giraun aninit long SABL.

Pasin giaman bilong ol i mekim na ol kampani i stilim 5 million hektes kastom giraun bilong ol
man meri long peles. Planti bilong ol papa mama giraun ino bin givim tok orait long salim giraun
bilong ol tasol ol i kirap nogut olsem ol kampani i kam mekim wok insait long giraun bilong ol.

Dispela i soim klia tru olsem ol dispela pablik seven na ol gavman minista i no bin bihainim ol
stretpela rot bilong kisim kastom giraun aninit long SABL olsem lo itok. Ol i mekim pasin giaman
na grisim ol wan wan man tasol long ples bambai ol inap kisim giraun.

Planti bilong ol dispela SABLs i givim tok orait long ol kampani long kisim giraun long ol papa
mama giraun na mekim wok long giraun inap 99 krismas i pinis. Ol papa mama giraun bai nogat
rait lo mekim wok long giraun bilong ol inap 99 krismas i pinis olgeta.

Planti bilong ol dispela giraun ol i givim igo long ol login kampani we ol i giaman olsem ol i
wanpela agrikalsa kampani. Ol dispela kampani i wok nau long rausim ol gutpela diwai long
giraun na ol i kisim bikpela moni tru na ol trupla papa mama giraun em nogat. Planti bilong ol
dispela kampani ino wok long bihainim ol lo i stap aninit long Forestry Act 1991.

Wok painim aut long SABL i kirap long yia 2011

Planti papa na mama giraun na ol NGOs tu i bin luksave long dispela pasin giaman i wok long
kamap, na ol i kirap long komplen na toktok planti. Dispela i mekim na gavman i kirapim wanpela
bikpela wok painim aut ('SABL Commission of Inquiry’) long yia 2011. Tripela biknem na saveman
bilong lo insait long kantri i bin mekim dispela wok painim aut.

Tupela yia i bin lus long mekim dispela bikpela wok painimaut. Ol komisina i go lukim olgeta hap
insait long kantri PNG na kisim stori bilong ol lain husait i painim bagarap long SABL. Ol komisenas
i kamapim tupela bikpla ripot long 2013.



Planti man meri long kantri i toktok strong long rausim ol iligal SABL lis
Dispela wok painim aut i tok wonem?

Dispela ripot i painim olsem klostu olgeta SABL lis i gat planti pasin giaman na i no stret
wantaim lo bilong kantri.

Ripot i tokaut olsem:

1. Ol dipatmen bilong gavman ino bin bihainim stret konstitusen bilong kantri taim ol i bin
kisim kastom giraun bilong mekim wok SABL.

2. Ol biknem ministas na politisen i ariapim dispela wok taim ol i putim presa long ol opisas
bilong ol long mekim pasin giaman na givim ariap giraun long foren kampani aninit long
SABL.

3. Ol opisas bilong gavman i no bin mekim gut wok bilong ol na dispela i soim olsem ol no bin
lukautim na tingim interest bilong ol pipol bilong ol, nogat ol i putim interest bilong ol
forenas i go pas.

4. Ol papa na mama giraun i no bin givim tok orait long kisim giraun bilong ol. Dispela em i
kamapim wanpela bikpela pasin stil aninit long SABL.

Dispela ripot i tok strong olsem gavman i mas rausim olgeta SABL lis na givim bek giraun igo long ol
papa na mama giraun.

TOK NOGAT TRU LONG OL SABLs
NA
STOPIM PASIN BILONG STILIM GIRAUN!

ﬂ (675) 76296570 = info@actnowpng.org f www.facebook.com/actnowpngl ¥ @actnowpng

-y N

FOR A BETTER PNG




